REZIME RADA

Ovaj rad se bavi  ispitivanjem odnosa između lokusa kontrole, atribucija i motiva postignuća kod adolescenata. Neka istraživanja prema Stojakoviću (2002) su ukazala na povezanost lokusa kontrole i dimenzija na kauzalnoj skali. Pojedini autori kako navodi (Hewstone, Stroebe, 2003) tvrde da su dimenzije kauzalnih atribucija ortogonalne tj. nezavisne jedna od druge dok drugi tvrde da postoji korelacija između tih dimenzija. Prema određenima autorima lokus kontrole je identičan dimenziji lokusa kod kauzalnih atribucija, dok prema drugim on je samo po nazivu sličan kako ističe Popadić (1986). Istraživanja su pokazala da internalan lokus je povezan sa većim motivom postignuća, dok se za idealan atribucioni stil smatra da je potrebna internalnost, nestabilnost i specifičnot, što vodi  postizanju rezultata i postignuća. Određene studije govore i o školskom postignuću kao specijalnom motivu postignuća kod nekih postoji povezanost između motiva postignuća i školskog postignuća, a kod nekih je veoma mala,  dok kod drugih uopće ne postoji. Sve u svemu postoje različiti stavovi po ovom pitanju, također, i razlike u sredinama, od kulture do kulture, uzrastima i drugim karakteristikama. Razlog izbora adolescenta za populaciju  je period života pun konflikata i promjena, a ujedno pred njima su izazovi jer se nalaze na raskrsnici puteva i odluka o njihovoj budućnosti kada je u pitanju izbor poziva. Stoga, je i značajna  ova tema. Ovo istraživanje sprovedeno je u  dvadeset srednjih škola u Tuzlanskom kantonu, na uzorku od 562 adolescenta. Dobijeni rezultati pokazuju da su adolescenti više eksternalni na skali lokusa kontrole, dok uspjeh više atribuiraju internalnim, nestabilnim i kontrolabilnim faktorima,  a neuspjeh nešto više internalnijim i nestabilnijim. Uočeno je da kad je u pitanju atribuiranje uspjeha nema razlika među spolovima ali ima razlika kada je u  pitanju atribuiranje neuspjeha i to da  žene više razloge neuspjeha pripisuju internalnijim, manje stabilnijim i manje kontrolabilnijim faktorima. Razlike atribuiranja u odnosu na sredine u kojima žive adolescenti nisu pronađene. Pronađeno je da najviše sa motivom postignuća korelira lokus kontrole i dimenzija  nestabilnost kod atribuiranja neuspjeha. Nije nađena povezanost lokusa kontrole i dimenzija na Russellovoj skali kauzalnih dimenzija, ali je nađena povezanost školskog uspjeha sa motivom postignuća.

